
Bəxtiyar Vahabzadənin 100 illik yubileyinin qeyd edilməsi 
haqqında Azərbaycan Respublikası Prezidentinin Sərəncamı 

 
2025-ci ilin avqust ayında Azərbaycan ədəbiyyatının görkəmli 

nümayəndəsi, Xalq şairi, dramaturq, ədəbiyyatşünas, pedaqoq və 
ictimai xadim, SSRİ və Azərbaycan Respublikasının Dövlət 
mükafatları laureatı, akademik Bəxtiyar Mahmud oğlu 
Vahabzadənin anadan olmasının 100 ili tamam olur. 

Bəxtiyar Vahabzadə mübariz şəxsiyyəti və çoxşaxəli fəaliyyəti 
ilə XX əsrin ikinci yarısından etibarən Azərbaycan bədii-ictimai fikir 
tarixinə parlaq səhifələr yazmış qüdrətli simalardandır. Onun Vətənə, 
millətə və doğma ana dilinə sonsuz məhəbbət ifadə edən, dərin 
poetik-fəlsəfi düşüncələrlə zəngin irsi daim mədəni-mənəvi 
dəyərlərə ehtiram, milli azadlıq ideallarına bağlılıq və istiqlal 
məfkurəsinə sədaqət hissi aşılamışdır. Sənətkar ədəbi və elmi 
yaradıcılığını uzun illər pedaqoji fəaliyyəti ilə uğurla 
əlaqələndirərək, bir neçə nəslin milli təfəkkürünün formalaşmasında 
müstəsna rol oynamışdır. Bəxtiyar Vahabzadə ictimai xadim kimi 
xalqın taleyüklü məsələlərinə münasibətdə həmişə əsl ziyalı mövqeyi 
nümayiş etdirmişdir. 

Azərbaycan Respublikası Konstitusiyasının 109-cu maddəsinin 
32-ci bəndini rəhbər tutaraq, milli ədəbi fikir xəzinəsinə qiymətli 
töhfələr bəxş etmiş söz ustası Bəxtiyar Vahabzadənin 100 illiyinin 
qeyd olunmasını təmin etmək məqsədilə qərara alıram: 

1. Azərbaycan Respublikasının Mədəniyyət Nazirliyi 
Azərbaycan Respublikasının Elm və Təhsil Nazirliyi ilə birlikdə, 
Azərbaycan Yazıçılar Birliyinin təklifləri nəzərə alınmaqla, Xalq 
şairi Bəxtiyar Vahabzadənin 100 illik yubileyinə dair tədbirlər planı 
hazırlayıb həyata keçirsin. 

2. Azərbaycan Respublikasının Nazirlər Kabineti bu 
Sərəncamdan irəli gələn məsələləri həll etsin. 

  
İlham Əliyev 

Azərbaycan Respublikasının Prezidenti 
Bakı şəhəri, 21 fevral 2025-ci il 

Tərtibçidən 
2025-ci ildə Azərbaycanın Xalq şairi, görkəmli dramaturq, 

ədəbiyyatşünas və ictimai xadim, AMEA-nın həqiqi üzvü, bütün 
Türk dünyasının tanınmış şairi Bəxtiyar Mahmud oğlu 
Vahabzadənin anadan olmasının 100 illiyi tamam olur. 

Azərbaycan ədəbiyyatının zirvə şəxsiyyətlərindən biri olan 
Bəxtiyar Vahabzadə, vətənpərvərlik, fəlsəfi düşüncələr, sevgi və 
insanlıq mövzularında dərin mənalı əsərləri ilə xalqımızın ruhuna 
toxunmuşdur. Şairin yaradıcılığı milli mədəniyyətin 
formalaşmasında və inkişafında mühüm rol oynamışdır. 

Təqdim olunan bu vəsaitdə Bəxtiyar Vahabzadənin 100 illik 
yubileyinin qeyd edilməsi haqqında Azərbaycan Respublikası 
Prezidentinin Sərəncamı, həyat və fəaliyyəti haqqında məlumat, 
ədibin irsinin kitabxanalarda geniş təbliği məqsədilə müxtəlif kütləvi 
tədbirlərin həyata keçirilməsinə dair tövsiyələr, Bəxtiyar 
Vahabzadənin 90 illik yubileyinin keçirilməsi haqqında Azərbaycan 
Respublikası Prezidentinin Sərəncamı, B.M.Vahabzadənin 
xatirəsinin əbədiləşdirilməsi haqqında, Azərbaycan Respublikası 
Prezidentinin Sərəncamı, “Bəxtiyar Vahabzadə adına” təqaüdün təsis 
edilməsi haqqında Azərbayca Respublikasının Nazirlər Kabinetinin 
qərarı, ədibin həyat və fəaliyyətinin əsas tarixləri, görkəmli şəxslərin 
ədib haqqında söylədiyi fikirlər və ədəbiyyat siyahısı istifadəçilərin 
diqqətinə çatdırılır.  

Vəsait ilə bağlı rəy və təkliflərini Milli Kitabxanaya 
ünvanlayan mütəxəssis və istifadəçilərə əvvəlcədən öz 
minnətdarlığımızı bildiririk.  

Ünvan: AZ-1000 Bakı şəh., Xaqani küç. 57 
E-mail: metodik_teminat@anl.az  
URL:www.millikitabxana.az 

mailto:metodik_teminat@anl.az
http://www.millikitabxana.az/

Bəxtiyar Vahabzadənin həyat və yaradıcılığı haqqında 
 
Bəxtiyar Vahabzadənin həyat və yaradıcılıq yolu XX əsrin 

mürəkkəb siyasi hadisələri içərisində keçmişdir. 1925-ci ildə 
Azərbaycanın Şəki şəhərində dünyaya gələn şair kiçik yaşlarında 
ailəsi ilə birlikdə Bakıya köçmüş və burada orta məktəbi bitirmişdir. 
Onun erkən təhsil illəri Şəkinin zəngin təbiəti və xalq ədəbiyyatı ilə 
sıx bağlı olmuşdur. O, 1942-1947-ci illərdə Azərbaycan Dövlət 
Universitetinin (indiki Bakı Dövlət Universiteti) filologiya 
fakültəsində təhsil almış, 1951-ci ildə “Səməd Vurğunun lirikası” 
mövzusunda namizədlik dissertasiyasını, 1964-cü ildə isə “Səməd 
Vurğunun həyat va yaradıclığı” mövzusunda doktorluq 
dissertasiyasını müdafiə etmişdir. 

Bəxtiyar Vahabzadə bədii yaradıcılığa 1943-cü ildə dərc 
etdirdiyi “Ana və şəkil” şeiri ilə başlamışdır. 1949-cu ildə şairin 
“Mənim dostlarım” adlı şeirlər toplusu nəşr olunmuşdur. 

Bəxtiyar Vahabzadə bədii yaradıcılığın müxtəlif janrlarında 
şeirlər, poemalar, dram əsərləri, hekayələr yazmış, tənqid, 
ədəbiyyatşünaslıq və publisistika ilə məşğul olmuş, dünya 
ədəbiyyatından tərcümələr etmişdir. Onun yaradıcılığının mühüm 
qollarından birini poemaları təşkil edir. İyirminci yüzil Azərbaycan 
ədəbiyyatı tarixində Səməd Vurğundan sonra poema yaradıcılığı ilə 
ən çox məşğul olan şair məhz Bəxtiyar Vahabzadə olmuşdur. Şairin 
poemaları içərisində “Gülüstan”, “Yollar-oğullar”, “İztirabın 
sonu”, “Sadə adamlar”, “Şəbi-hicran”, “Dörd yüz on altı”, 
“Təzadlar”, “Ağlar-güləyən”, “Əbədi heykəl”, “Etiraf”, “Faciə”, 
“Atılmışlar”, “Muğam”, “Mərziyə”, “Şəhidlər” və digər bədii 
örnəklər diqqəti cəlb edir. 

Bəxtiyar Vahabzadə Azərbaycanda teatr ve dramaturgiya 
sənətinin inkişafında mühüm rol oynamışdır. Ədibin dramaturgiyası 
həm mənsur, həm də mənzum şəkildə qələmə alınmışdır. Onun 
“İkinci səs”, “Yağışdan sonra”, “Yollara iz düşür”, “Qızıl alma”, 
“Fəryad”, "Dar ağacı”, “Özümüzü kəsən qılınc” (“Göy türklər”) və 
digər pyesləri çağdaş Azərbaycan dramaturgiyasının orijinal, 
təkrarsız, özünəməxsus örnəklərindən hesab olunmaqdadır. Müəllifin 
dram əsərlərinin mühüm bir qismi Azərbaycan Dövlət Milli Dram 
Teatrının səhnəsində tamaşaya qoyulmuş, televiziya ekranlarında 
nümayiş etdirilmişdir. 

Qeyd edək ki, Bəxtiyar Vahabzadənin dramaturgiyası 
Azərbaycan teatr tarixində xüsusi səhifədir və bu xüsusi səhifə 
vətəndaşlıq mövqeyi, vətənpərvər ruhu ilə - ardıcıl və davamlı tarixi-
fəlsəfi konsepsiyası ilə müasirləri olan dramaturqların 
yaradıcılığından fərqlənir. İstər tarixi, istərsə də müasir mövzuda 
yazdığı pyeslərdə dramaturq cəmiyyətimizi narahat edən ictimai-
siyasi və mənəvi-əxlaqi məsələlərə özünün kəskin etirazını 
bildirmişdir. 

Bəxtiyar Vahabzadənin yaradıcılığının digər hissəsini nəsr 
əsərləri, xüsusilə hekayələri təşkil edir. Ədibin müxtəlif dövrlərdə 
mətbuatda dərc etdirdiyi  “Ürək döyüntüləri” (1954), “Bu gün hamı 
gülür” (1954), “Hüzr” (1970), “Fotoqraf” (1981), “Pis adam” 
(1981), “Saat” (1982) və başqa hekayələri özünəməxsus dili, üslubu, 
yazı tərzi ilə seçilir. Müəllif hekayələrini olduqca sadə, anlaşıqlı, 
həmçinin bir qədər lirik-emosional səpkidə qələmə almışdır. 

Ədibin zəngin və çoxcəhətli yaradıcılığının digər qolunu onun 
ədəbi tənqid və ədəbiyyatşünaslıqla bağlı axtarışları təşkil edir. 
Müəllifin klassik və müasir ədəbiyyatımızın problemlərinə, ayrı-ayrı 
şəxsiyyətlərinə həsr etdiyi “Heyrət ey büt”, “Yel qayadan nə 

aparar”, “Şair, rəssam, bəstəkar”, “Sabir, yenə Sabir”, “Səksən 
yaşlı cavan şairimiz”, “Mənəvi ata”, “Üç şair haqqında”, 
“Ədəbiyyatımızın sabahı” və başqa məqalələri elmi yeniliyi, 
novatorluğu baxımdan diqqəti cəb edir. 

Ədibin “Gəlin açıq danışaq”, (1988), “Şənbə gecəsinə gedən 
yol” (1991), “Ləyaqət” (1998), “Ədəbi düşüncələr” (2000) və digər 
kitablarına daxil edilmiş məqalə və müsahibələri onun publisitik 
yaradıcılığı haqqında dolğun təəssürat yaradır.  

Bəxtiyar Vahabzadənin fəaliyyətinin digər istiqaməti isə 
tərcümə yaradıcılığı ilə bağlıdır. Şairin tərcümə yaradıcılığının 
zənginliyi yalnız həcm etibarilə deyil, həmçinin müəlliflərin sayca 
çoxluğu ilə də diqqəti cəlb edir. V.Höte, A.Nekrasov, V.Bokov, 
Ə.Lahuti, H.Qulam, A.Aripov, M.Tursunzadə, A.Madonis və digər 
imzalar şairin tərcümə yaradıcılığına son dərəcə əhəmiyyət verdiyini 
üzə çıxarır. 

Bəxtiyar Vahabzadə ardıcıl olaraq pedaqoji fəaliyyətlə məşğul 
olmuş, uzun müddət Bakı Dövlət Universitetinin Azərbaycan 
ədəbiyyatı tarixi kafedrasında müəllim, baş müəllim, dosent, 
professor vəzifələrində çalışmışdır. Sonralar bir müddət Müasir 
Azərbaycan ədəbiyyatı kafedrasının müdiri olmuş, ömrünün sonuna 
qədər həmin kafedrada elmi məsləhətçi kimi fəaliyyət göstərmişdir. 

Bəxtiyar Vahabzadə 1980-ci ildə Azərbaycan Milli Elmlər 
Akademiyasının müxbir üzvü, 2000-ci ildə isə həqiqi üzvü 
seçilmişdir. O, Azərbaycanın Əməkdar İncəsənət xadimi (1974), 
Azərbaycan Dövlət Mükafatı laureatı (1976), SSRİ Dövlət Mükafatı 
laureatı (1984), Azərbaycanın Xalq Şairi (1984) adına layiq 
görülmüş, “Qırmızı Əmək Bayrağı” və “İstiqlal” ordenləri ilə təltif 
olunmuşdur. 

Bəxtiyar Vahabzadə həmçinin ictimai fəaliyyətlə məşğul 
olmuş, Azərbaycan Respublikası Ali Sovetinin deputatı (1990), 
Azərbaycan Respublikası Milli Məclisinin üzvü (1995, 2000) 
seçilmişdir. 

Xalq şairinin əsərləri dünyanın bir sıra dillərinə tərcümə 
olunmuş, haqqında çoxlu sayda tadqiqatlar aparılmışdır. 

O, Səməd Vurğun, Rəsul Rza, Süleyman Rüstəm, Balaş 
Azəroğlu, Nigar Rəfibəyli, Hüseyn Arif, Məmməd Araz, Xəlil Rza 
Ulutürk, Əli Tudə, Qabil, Ramiz Rövşən, Məmməd İsmayıl və digər 
şairlərin mənsub olduğu ədəbi mühitdə yaşamış və yazıb-
yaratmışdır. Mənsub olduğu mühitin ictimai-siyasi və ədəbi-
kulturoloji ab-havası onun dünyagörüşünün formalaşmasında və 
yaradıcılıq takamülündə mühüm rol oynamışdır. Bəxtiyar Vahabzadə 
bədii yaradıcılığa bir qədər erkən başlasa da, əsərlərinin ruhu, 
məzmunu, ideya istiqaməti etibarı ilə “altmışıncı illər” ədəbiyyatına 
mənsubdur. O, bir sənətkar kimi bütün dövrlərdə ədəbi prosesin 
önündə getmiş, yeni, orijinal, bədii cəhətdən kamil əsərləri ilə 
ədəbiyyata istiqamət vermiş, onun zənginləşməsində mühüm rol 
oynamışdır. Bu gün Azərbaycan poeziyasını Bəxtiyar Vahabzadə 
fenomenindən ayrı təsəvvür etmək mümkün deyildir. 

Bəxtiyar Vahabzadə 2009-cu ilin fevral ayının 13-də vafat 
etmiş, Fəxri Xiyabanda dəfn olunmuşdur. 

Azərbaycan ədəbiyyatının görkəmli nümayəndəsi, Xalq şairi, 
dramaturq, ədəbiyyatşünas, pedaqoq və ictimai xadim Bəxtiyar 
Vahabzadənin xatirəsi ölkəmiz tərəfindən əbədiləşdirilmişdir. 
Azərbaycan Respublikasının Prezidenti İlham Əliyev 19 fevral 2009-
cu il tarixində “B.M.Vahabzadənin xatirəsinin əbədiləşdirilməsi 
haqqında”, 14 yanvar 2015-ci il tarixində şairin 90 illik yubileyinin 
keçirilməsi haqqında Sərəncam imzalamışdır. Həmçinin Azərbaycan 

Respublikası Nazirlər Kabinetinin 7 dekabr 2009-cu il tarixində 
“Bəxtiyar Vahabzadə adına” təqaüd təsis edilmişdir. 2018-ci il 
avqust ayının 31-də Şəkidə şairin ev-muzeyinin açılışı olmuşdur. 

Prezident İlham Əliyev 21 fevral 2025-ci il tarixində Bəxtiyar 
Vahabzadənin 100 illik yubileyinin qeyd edilməsi haqqında 
sərəncam imzalamışdır. Sərəncama əsasən görkəmli Xalq şairi və 
dramaturq Bəxtiyar Vahabzadənin yubileyinə dair tədbirlər planı 
hazırlanıb həyata keçirilir. 

Bəxtiyar Vahabzadənin 100 illik yubileyi ilə əlaqədar 
kitabxanalarda keçiriləcək tədbirlər 

 
Kitabxanalarda Bəxtiyar Vahabzadənin irsinin təbliği 

məqsədilə əvvəlcədən hazırlanmış tədbirlər planı əsasında elektron 
resursların, ənənəvi və virtual sərgilərin yaradılması, yeni kitabların 
təqdimatı, elmi-praktik konfransların, virtual dəyirmi masaların 
təşkili, daycest kimi informasiya xarakterli nəşrlərin hazırlanması və 
s. tədbirlərin təşkili məqsədəuyğun hesab olunur. 

Elektron məlumat bazası. İlk növbədə kitabxanaların 
fondunda olan sənədlərə əsasən “Bəxtiyar Vahabzadə – 100” adlı 
elektron məlumat bazası hazırlayıb kitabxananın saytında və sosial 
şəbəkələrdə yerləşdirmək tövsiyə olunur. Kitabxanalar elektron 
məlumat bazasını hazırlayarkən Milli Kitabxananın Bəxtiyar 
Vahabzadə haqqında tərtib etdiyi “Azərbaycanın Xalq şairi Bəxtiyar 
Vahabzadə” adlı elektron məlumat bazasından -
http://anl.az/el/emb/b.vahabzade/index.htm istifadə edə bilərlər.  

Bazada ədibin əsərləri, həyat və yaradıcılığı haqqında 
məlumatlar, görkəmli şəxslərin Bəxtiyar Vahabzadə haqqında 
söylədiyi fikirlər, ədibin əsərləri, sözləri Bəxtiyar Vahabzadəyə aid 
olan mahnılar, haqqında dərc olunan materiallar, əldə etdiyi 
mükafatlar, həmçinin, haqqında fotoşəkillər və videolar öz əksini 
tapmışdır. 

Tərtib olunmuş elektron məlumat bazası Bəxtiyar 
Vahabzadənin yaradıcılığı ilə maraqlanan ziyalılara, mütəxəssislərə, 
tədqiqatçılara, eləcə də geniş istifadəçi kütləsinə  Xalq şairi ilə bağlı 
müxtəlif növ sənədlərlə tanış olmaqda, məkandan asılı olmayaraq 
onlardan rahat istifadə etməkdə yaxından köməklik edəcəkdir. 

http://anl.az/el/emb/b.vahabzade/index.htm

Elektron məlumat bazasını yaradan kitabxanaçılar buraya 
yubiley ilə əlaqədar digər bölmələr də əlavə edə bilər. Məlumat 
bazası vaxtaşırı yenilənməli, yeni məlumatlar daxil edilməli, eləcə də 
kitabxananın təşkil etdiyi bir sıra tədbirlərdə məlumat bazasından 
istifadə edilməlidir. 

Nümunə: 
“Bəxtiyar Vahabzadə – 100” 

 
 Rəsmi sənədlər 
 Həyat və yaradıcılığı  
 Əsərləri 
• Kitabları 
• Dövri mətbuatda dərc olunan məqalələri 
• Tərcümələri 
• Sözləri Bəxtiyar Vahabzadəyə aid mahnılar 
 Görkəmli şəxslər Bəxtiyar Vahabzadə haqqında  
 Xatirəsinin əbədiləşdirilməsi 
 Mükafatlar 
 Fotoqalereya  
 Videoqalereya 
 
Virtual sərgi. Əhalinin əksər hissəsinin sosial şəbəkələrdən 

fəal istifadə etdiklərini nəzərə alaraq, yubiley ərəfəsində 
kitabxanalarda ədibin yaradıcılığı haqqında daha çox istifadəçini 
məlumatlandırmaq,  hətta  kitabxanaya  gəlmək  imkanı olmayan 
şəxsləri Bəxtiyar Vahabzadənin yaradıcılığı ilə yaxından tanış etmək 
məqsədilə virtual kitab sərgilərinin təşkili xüsusi əhəmiyyət kəsb 
edir. Slaydlar şəklində hazırlanan sərgidə ədibin əsərləri 
(Azərbaycan və digər dillərdə), haqqında yazılan əsərlər, qəzet və 

jurnal məqalələri, audiovizual sənədlər və s. nümayiş etdirmək olar. 
Virtual sərgilərdə kitabları üz qabığı ilə birlikdə və altında qısa yazılı 
annotasiya verməklə, əgər mümkünsə, kitabın onlayn versiyası və ya 
linkini yerləşdirməklə daxil etmək olar. Sərgini həm kitabxananın 
saytı, həm də sosial şəbəkələrdə geniş istifadəçi kütləsinə təqdim 
etmək tövsiyə olunur.  

Virtual kitab sərgisini hazırlayan zaman siz öz mövcud 
kitabxana fondlarınız ilə yanaşı, Milli Kitabxananın fondunda və 
elektron kitabxanasında olan resurslardan da yararlana bilərsiniz. 

Virtual kitab sərgisi hazırlayan zaman kitablar üz qabığı ilə 
birlikdə əlavə olunur. 

Nümunə: 

Slayd 1: Sərginin başlığı 
“İstiqlal şairimiz – Bəxtiyar Vahabzadə” 
 
Slayd 2: “Sizin şəxsiyyətiniz və yaradıcılığınız xalqın milli 

təfəkkürünün formalaşmasına xidmət etmiş, onu milli dirçəlişə 
səsləmiş, istiqlaliyyət uğrunda mübarizədə əvəzsiz rol oynamışdır. 
Siz hər zaman azadlıq carçısı olmuş, ən çətin anlarda belə güc və 
silah qarşısında baş əyməmiş, əqidəsindən dönməyən şair, mübariz 
millət vəkili, yorulmaz ictimai xadim kimi xalqın müdafiəsinə 
qalxmışsınız.” – Ümummilli lider Heydər Əliyev. 

 
Slayd 3. Bəxtiyar Vahavzadənin əsərləri  
Azərbaycan dilində 
 Seçilmiş əsərləri /Bəxtiyar Vahabzadə; Red. hey. Ə.Quliyev 

(baş red.) və b.; Tərtib ed. və red. A.Bağırov; Ön sözün müəl. 
N.Cəfərov.- Bakı: Çaşıoğlu, 2005.- 440 s. 

http://web2.anl.az:81/read/page.php?bibid=vtls000008053 

 Əsərləri /Bəxtiyar  Vahabzadə; [red. F.Nağıyeva].- C. 1.- 
Bakı: Azərbaycan nəşriyyatı, 2001.-  [1] v. portr., 543, [1] s. 

http://web2.anl.az:81/read/page.php?bibid=vtls000005248 
 
Slayd 4: Bəxtiyar Vahabzadənin məqalələri  
Azərbaycan dilində 
 “Xoşbəxt o şagirddir ki...”: “Azərbaycan müəllimi”nin 

arxivindən /Bəxtiyar Vahabzadə //Azərbaycan müəllimi.- 2025.- 1 mart 
(№8).- S.5. 

http://www.anl.az/down/meqale/az_muellimi/2025/mart/937768(
meqale).pdf 

 İnsan-göydə ay kimidir /Bəxtiyar Vahabzadə //Ədalət.-
2024.- 16 avqust (№31).- S.14. 

http://www.anl.az/down/meqale/adalet/2024/avqust/910444(meqa
le).pdf 

 
Slayd 5: Bəxtiyar Vahabzadə haqqında məqalələr 
Azərbaycan dilində 
 Bayramova, Ş. Ana dilinə məhəbbət və ehtiram nümunəsi: 

Bəxtiyar Vahabzadə öz yaradıcılığı ilə bədii fikrimizin zənginləşməsində 
mühüm rol oynayıb /Şəymən Bayramova //Şərq.- 2025.- 14 fevral 
(№28).- S.6. 

http://www.anl.az/down/meqale/sherq/2025/fevral/934582.htm 

 Vətəndaşlıq poeziyasının zirvəsi: Bəxtiyar Vahabzadə – 
100 //Xalq qəzeti.- 2025.- 22 fevral (№ 40).- S.14. 

http://www.anl.az/down/meqale/xalqqazeti/2025/fevral/935870(meq

http://web2.anl.az:81/read/page.php?bibid=vtls000008053
http://web2.anl.az:81/read/page.php?bibid=vtls000005248
https://ek.anl.az/search/query?match_1=PHRASE&field_1=title&term_1=Az%C9%99rbaycan+m%C3%BC%C9%99llimi&theme=e-kataloq
https://ek.anl.az/search/query?match_1=PHRASE&field_1=title&term_1=2025.-+1+mart+%28%E2%84%968%29.-+S.5.&theme=e-kataloq
https://ek.anl.az/search/query?match_1=PHRASE&field_1=title&term_1=2025.-+1+mart+%28%E2%84%968%29.-+S.5.&theme=e-kataloq
http://www.anl.az/down/meqale/az_muellimi/2025/mart/937768(meqale).pdf
http://www.anl.az/down/meqale/az_muellimi/2025/mart/937768(meqale).pdf
https://ek.anl.az/search/query?match_1=PHRASE&field_1=title&term_1=%C6%8Fdal%C9%99t&theme=e-kataloq
https://ek.anl.az/search/query?match_1=PHRASE&field_1=title&term_1=2024.-+16+avqust+%28%E2%84%9631%29.-S.14.&theme=e-kataloq
https://ek.anl.az/search/query?match_1=PHRASE&field_1=title&term_1=2024.-+16+avqust+%28%E2%84%9631%29.-S.14.&theme=e-kataloq
http://www.anl.az/down/meqale/adalet/2024/avqust/910444(meqale).pdf
http://www.anl.az/down/meqale/adalet/2024/avqust/910444(meqale).pdf
https://ek.anl.az/search/query?match_1=PHRASE&field_1=title&term_1=%C5%9E%C9%99rq&theme=e-kataloq
https://ek.anl.az/search/query?match_1=PHRASE&field_1=title&term_1=2025.-+14+fevral+%28%E2%84%9628%29.-+S.6.&theme=e-kataloq
https://ek.anl.az/search/query?match_1=PHRASE&field_1=title&term_1=2025.-+14+fevral+%28%E2%84%9628%29.-+S.6.&theme=e-kataloq
http://www.anl.az/down/meqale/sherq/2025/fevral/934582.htm
https://ek.anl.az/search/query?match_1=PHRASE&field_1=title&term_1=Xalq+q%C9%99zeti&theme=e-kataloq
https://ek.anl.az/search/query?match_1=PHRASE&field_1=title&term_1=2025.-+22+fevral+%28%E2%84%96+40%29.-+S.14.&theme=e-kataloq
http://www.anl.az/down/meqale/xalqqazeti/2025/fevral/935870(meqale).pdf

ale).pdf 

 
Rus dilində 
 Сегодня день рождения народного поэта Бахтияра 

Вахабзаде //Мир литературы.- 2022.- №7(168) августа.- С.3. 
http://www.anl.az/down/meqale/mir_ltr/2022/avqust/810863.htm 

 Одна из ярких личностей азербайджанской 
литературы //Мир литературы.- 2019.- №08 (144), август.- С.8. 

http://www.anl.az/down/meqale/mir_ltr/2019/avqust/672500.JPG 

 
Slayd 6: İzahlı mətn 
Bəxtiyar Vahabzadə yaşayan, döyüşən, səfərbər edən və Vətən, 

xalq qarşısında öz tarixi vəzifəsini yerinə yetirən çağdaş Azərbaycan 
poeziyasının görkəmli nümayəndəsidir. Elinə, torpağına, kökünə 
bağlılıq, təkrarsız, fərdi, milli çalar Bəxtiyar Vahabzadə şeirini artıq 
müasir poeziyamızın tarixi-bədii faktına və hadisəsinə çevrilib. O, 
poeziyamızı dövrün ağır sınaqlarında qoruyub saxlamağı bacaran, 
“öz sinəsində hər zərbəyə açıq, dərisi soyulmuş ürək gəzdirən” 
həqiqi milli şairdir. Əsrin Şərq və dünya şeir prosesi məcrasında 
Azərbaycanı Bəxtiyar Vahabzadənin poetik söz dünyası ləyaqətlə 
təmsil edir. 

 
Slayd 7: Görkəmli şəxsiyyətlər Bəxtiyar Vahabzadə 

haqqında 
Siz yaradıcılığını Vətənimizin azadlığı, müstəqilliyi və 

bütövlüyü uğrunda mübarizəyə həsr etmiş, milli şüurun yetişməsində 
mühüm rol oynamış və gənc nəslin milli-mənəvi dəyərlər sistemində 
tərbiyə olunması işinə böyük xidmətlər göstərmiş söz 

http://www.anl.az/down/meqale/xalqqazeti/2025/fevral/935870(meqale).pdf
https://ek.anl.az/search/query?match_1=PHRASE&field_1=title&term_1=%D0%9C%D0%B8%D1%80+%D0%BB%D0%B8%D1%82%D0%B5%D1%80%D0%B0%D1%82%D1%83%D1%80%D1%8B&theme=e-kataloq
https://ek.anl.az/search/query?match_1=PHRASE&field_1=title&term_1=2022.-+%E2%84%967%28168%29+%D0%B0%D0%B2%D0%B3%D1%83%D1%81%D1%82%D0%B0.-+%D0%A1.3.&theme=e-kataloq
http://www.anl.az/down/meqale/mir_ltr/2022/avqust/810863.htm
https://ek.anl.az/search/query?match_1=PHRASE&field_1=title&term_1=%D0%9C%D0%B8%D1%80+%D0%BB%D0%B8%D1%82%D0%B5%D1%80%D0%B0%D1%82%D1%83%D1%80%D1%8B&theme=e-kataloq
https://ek.anl.az/search/query?match_1=PHRASE&field_1=title&term_1=2019.-+%E2%84%96+08+%28144%29,+%D0%B0%D0%B2%D0%B3%D1%83%D1%81%D1%82.+-+%D0%A1.8.&theme=e-kataloq
http://www.anl.az/down/meqale/mir_ltr/2019/avqust/672500.JPG

ustadlarımızdansınız. Poeziya sənətimizin ənənələrini zamanın 
sınaqlarından çıxaran və yaşadan bir şair kimi adınız ölkəmizdə 
daim ehtiramla çəkilir.  

 
İlham Əliyev,  

Azərbaycan Respublikasının Prezidenti 
 
Bəxtiyar Vahabzadənin yaradıcılığında mənim xoşuma gələn 

nədir? Bu suala belə cavab verərəm: ilk növbədə vətəndaşlıq, 
azərbaycanlılıq, sonra da cəsarət, dərinlik. Onun respublikamızdan 
kənarlarda çap olunan şeirlərində imzasının yanında “Azərbaycan” 
sözünü yazmamaq da olar. Sanki onun bütün yaradıcılığında 
“Azərbaycan” möhürü vurulmuşdur. “Vətəndaş” şeiri buna yaxşı 
sübutdur.  

Süleyman Rüstəm,  
Xalq şairi  

 
Slayd 8: Kitabı oxumaq və ya daha yaxından tanış olmaq üçün 

kitabxananın ünvanı, əlaqə telefonları, saytı və e-mail ünvanı verilir. 
 
Tədqiqatçılar ilə görüş. Bəxtiyar Vahabzadənin yaradıcılığı 

ilə bağlı kitabxanada keçiriləcək tədbirlərdən biri də ədibin 
tədqiqatçıları ilə görüşdür. Görüşü təşkil etmək üçün plan tərtib 
edilməli, daha sonra tədqiqatçılar, ziyalılar, ictimai xadimlər dəvət 
edilməlidir. Görüşün maraqlı və keyfiyyətli təşkilində texniki 
vasitələrin imkanlarından, audio-video çarxlardan, slaydlardan, lent 
yazılarından və s. materiallardan istifadə etmək məqsədəuyğundur. 
Yubiley çərçivəsində “Bəxtiyar Vahabzadə yolu”, “Bəxtiyar 
Vahabzadə və milli yaddaş”, “Bəxtiyar Vahabzadə irsinə dövlət 

qayğısı”, “Bəxtiyar Vahabzadə yaradıcılığında qeyri-səlis məntiq 
nəzəriyyəsi” və digər başlıqlar altında görüşlər keçirmək olar. 

Görüşü şairin ədəbi irsini əks etdirən kitab sərgisinin açılışı ilə 
başlamaq olar. Görüş zamanı kitabxanaçı yazıçının həyat və 
yaradıcılığı barədə qısa məlumat verdikdən sonra qonaq qismində 
dəvət olunan şəxslər yazıçı haqqında ürək sözlərini söyləyirlər. 
Görüşdə həmçinin, Bəxtiyar Vahabzadə haqqında yeni çapdan 
çıxmış kitabların təqdimatını da keçirmək olar. 

 
Sual-cavab gеcəsi. Bəxtiyar Vahabzadənin yubileyi ilə bağlı 

edə biləcəyiniz növbəti tədbirlərdən biri də “Sual-cavab gеcəsi”dir. 
Sual-cavab gecəsinin mahiyyətini və əhəmiyyətini açmaqdan ötrü ilk 
öncə Bəxtiyar Vahabzadənin həyat və yaradıcılığı ilə əlaqədar 
kitablar seçilməlidir. Tədbirin təşkili zamanı suallar qabaqcadan 
tərtib olunmalıdır. Hazırlıq prosesi başa çatdıqdan sonra sual-cavab 
gеcəsinin keçiriləcəyi yеr və vaхt göstərilən еlan hazırlanmalı, sayt 
və sosial şəbəkələr vasitəsilə oxucuların nəzərinə çatdırılmalıdır. 

Sual-cavab gecəsində aşağıdakı istiqamətdə suallar tərtib oluna 
bilər: 

 Bəxtiyar Vahabzadənin ən məşhur əsəri hanısıdır? 
 Şairin ilk şeiri necə adlanır və neçənci ildə çap edilib?  
 Şair hansı mükafatlara layiq görülmüşdür? 
 “Vicdan” şeiri hansı mövzuda qələmə alınmışdır? 
 Bəxtiyar Vahabzadə yaradıcılığında hansı mövzular  

üstünlük təşkil edir? və s. 
Suallara düzgün cavab verən məktəblilərə ədibin hər hansı bir 

kitabını hədiyyə edə bilərsiniz. Sual-cavab gеcəsini təşkil edərkən 
həmçinin sərgi hazırlamaq, elektron məlumat bazasının təqdimatını 

etmək, tövsiyə ədəbiyyat siyahıları hazırlamaq da məqsədəuyğun 
hesab edilir. 

 
Esse müsabiqəsi. Kitabxanaçılar Xalq şairi Bəxtiyar 

Vahabzadənin yubileyi ilə əlaqədar onun yaradıcılığına həsr olunmuş 
esse müsabiqəsi keçirə bilərlər. Esse müsabiqəsi bir neçə mərhələdə 
təşkil edilə bilər. Müsabiqə keçirilməzdən əvvəl onun məqsədi və 
şərtləri, istifadəçilərin yaş xüsusiyyətləri və imkanları dəqiq nəzərə 
alınmalıdır. Bundan sonra iştirakçıların siyahısı, müsabiqənin 
keçirilmə müddəti, müsabiqənin mərhələləri və şərtləri 
müəyyənləşdirilməlidir. Daha sonra müsabiqənin yekun nəticələrinin 
müəyyənləşdirilməsi üçün münsiflər heyəti təşkil edilməlidir. 
Münsiflər heyətinin tərkibinə ədəbiyyatşünaslar, mədəniyyət işçiləri, 
kitabxana rəhbərliyi seçilə bilər. Qaliblər müəyyən edildikdən sonra 
son mərhələdə qaliblərin mükafatlandırılması həyata keçirilir. 
Müsabiqə təşkil edilərkən yaxşı olardı ki, ərazidə fəaliyyət göstərən 
məktəblər, müxtəlif yaradıcılıq dərnəkləri ilə əməkdaşlıq edilsin. 
Tədbir öncəsi iştirakla bağlı müvafiq qurumlara rəsmi dəvətnamə 
göndərilməli, saytda, sosial şəbəkələrdə elan yerləşdirilməlidir. 
Keçirilən tədbirin kütləvi informasiya vasitələri (KİV) tərəfindən 
işıqlandırılması üçün tədbir haqqında press-reliz hazırlanaraq onlara 
təqdim edilməlidir. Esseler bir qayda olaraq kitabxanaçılar 
tərəfindən müəyyən olunmuş mövzular ətrafında yazılmalıdır. 

Nümunə: 

“Türk dünyasının istiqlal şairi – Bəxtiyar Vahabzadə” 
Esse müsabiqəsi 
Elan 

   rayon (şəhər) Mərkəzi Kitabxanası    rayon (şəhər)   

saylı orta məktəblə birgə 8-10-cu sinif şagirdləri arasında “Türk 
dünyasının istiqlal şairi – Bəxtiyar Vahabzadə” adlı esse 
müsabiqəsi elan edir. Müsabiqə 2025-ci il 17 oktyabr tarixindən 27 
oktyabr tarixinədək davam edəcəkdir. 

Müsabiqənin şərtləri: 
 Müsabiqəyə təqdim olunan esselərin əsas mövzusu Mirzə 

İbrahimovun yaradıcılığında Vətən mövzusu ilə bağlı olmalıdır; 
 Esselər Microsoft Word mətn redaktorunda A4 formatında, 

Times New Roman şrifti ilə 12 pt. ölçüdə hazırlanmalı və 5 səhifədən 
artıq olmamalıdır; 

 Essenin titul vərəqində və ya sonunda müsabiqədə iştirak 
edən şəxsin soyadı, adı, atasının adı, təhsil aldığı orta məktəbin 
nömrəsi, sinfi və əlaqə telefonları qeyd olunmalıdır; 

 Müsabiqədə 1-ci, 2-ci, 3-cü yerləri tutmuş qaliblərə diplom 
və mükafatlar təqdim ediləcək. 

 Münsiflər tərəfindən bəyənilmiş esselər rayon qəzetində 
dərc olunacaq, kitabxananın saytında və sosial şəbəkələrdə 
paylaşılacaqdır. 

 Müsabiqədə iştirak etmək üçün oktyabr ayının 17-dən gec 
olmayaraq kitabxananın   @gmail.com ünvanında onlayn 
qeydiyyatdan keçmək lazımdır. 

Ünvan:   (kitabxananın yerləşdiyi ünvan 
yazılmalıdır) 

Əlaqə: tel.: ; url: ; e-mail:  
Müsabiqənin informasiya dəstəyi:   qəzetidir. 
 
Kitabxanalarda həyata keçiriləcək digər tədbirlərdən biri də 

Açıq Kitabxanada və ya açıq məkanlarda Xalq şairi, görkəmli 
ədib Bəxtiyar Vahabzadənin fəaliyyətinə həsr olunmuş yeni 

kitabların təqdimatının keçirilməsidir. Kitab təqdimatında öncə 
təqdim ediləcək kitab haqqında, daha sonra kitabın müəllif heyəti və 
kitabın məzmunu haqqında məlumat verilməsi məqsədəuyğun hesab 
olunur. Texniki imkanları olan kitabxanalarda proyektorun köməyi 
ilə ekranda hazırlanan vəsaitin elektron variantı da nümayiş etdirilə 
bilər. Sonda kitabı necə əldə etməyin mümkünlüyü, yerləşdiyi 
kitabxana, elektron versiyası, varsa internet ünvanı, haqqında 
məlumat verilmiş mənbələr istifadəçilərin diqqətinə çatdırılmalıdır. 
Bundan əlavə, Açıq kitabxanada Bəxtiyar Vahabzadənin həyat və 
yaradıcılığı haqqında mütaliə günü təşkil oluna bilər. Bu zaman hər 
bir şəxs maraqlandığı kitabı sifariş verib oxuya və ya kitabxanaya 
abunə ola bilər. 

Ümumiyyətlə, hər hansı bir kütləvi tədbirin təşkili 
kitabxanaçıdan kreativlik tələb edir. Odur ki, əlamətdar və tarixi 
günlər, görkəmli şəxslərin yubileyləri münasibətilə keçirilən 
tədbirlərin daha rəngarəng və kreativ olması üçün kitabxanaçı hər 
zaman yeni iş üsulları və formaları axtarmalıdır. 

Əlavələr 
Əlavə 1 

 
Bəxtiyar Vahabzadənin 90 illik yubileyinin keçirilməsi haqqında 

Azərbaycan Respublikası Prezidentinin Sərəncamı 

Bəxtiyar Vahabzadə Azərbaycan ədəbiyyatı tarixinin xüsusi 
mövqeyə malik görkəmli simalarındandır. Sənətkarın insanı daim 
mənəvi ucalığa səsləyən poetik-fəlsəfi məzmunlu yaradıcılığı milli 
poeziyada vətəndaşlıq ruhunun qüvvətlənməsində və ədəbi-ictimai 
fikrin istiqlal ideyaları ilə zənginləşməsində böyük rol oynamışdır. 
Tarixi-mədəni dəyərlərə ehtiram və ana dilinin saflığının qorunması 
Bəxtiyar Vahabzadənin fəaliyyətinin mühüm istiqamətlərindən birini 
təşkil edirdi. 

Azərbaycan Respublikası Konstitusiyasının 109-cu maddəsinin 
32-ci bəndini rəhbər tutaraq, milli ədəbi fikrin inkişafına dəyərli 
töhfələr bəxş etmiş xalq şairi Bəxtiyar Vahabzadənin 90 illiyinin 
keçirilməsini təmin etmək məqsədi ilə qərara alıram: 

1. Azərbaycan Respublikasının Mədəniyyət və Turizm 
Nazirliyi Azərbaycan Milli Elmlər Akademiyası və Azərbaycan 
Respublikasının Təhsil Nazirliyi ilə birlikdə, Azərbaycan Yazıçılar 
Birliyinin təkliflərini nəzərə almaqla, xalq şairi Bəxtiyar 
Vahabzadənin 90 illik yubileyinə həsr olunmuş tədbirlər planını 
hazırlayıb həyata keçirsin. 

2. Azərbaycan Respublikasının Nazirlər Kabineti bu 
Sərəncamdan irəli gələn məsələləri həll etsin. 

İlham ƏLİYEV, 
 Azərbaycan Respublikasının Prezidenti  

Bakı şəhəri, 14 yanvar 2015-ci il 

Əlavə 2 
 

B.M.Vahabzadənin xatirəsinin əbədiləşdirilməsi haqqında 
Azərbaycan Respublikası Prezidentinin Sərəncamı 

 
Azərbaycan ədəbiyyatının görkəmli nümayəndəsi xalq şairi 

Bəxtiyar Mahmud oğlu Vahabzadənin xatirəsini əbədiləşdirmək 
məqsədi ilə qərara alıram: 

1. Bakı Şəhər İcra Hakimiyyəti Bakı şəhərində küçələrdən 
birinə Bəxtiyar Vahabzadənin adının verilməsini və Bəxtiyar 
Vahabzadənin yaşadığı binaya (İstiqlaliyyət küçəsi, 9) xatirə 
lövhəsinin vurulmasını təmin etsin. 

2. Şəki Şəhər İcra Hakimiyyəti Şəki şəhərində küçələrdən 
birinə Bəxtiyar Vahabzadənin adının verilməsini və Şəki şəhərində 
Bəxtiyar Vahabzadənin büstünün ucaldılmasını təmin etsin. 

3. Azərbaycan Respublikasının Nazirlər Kabineti: 
3.1. təhsil sistemində filologiya ixtisası üzrə təhsil alan 

tələbələr üçün Bəxtiyar Vahabzadə adına təqaüdün təsis edilməsini 
təmin etsin; 

3.2. Şəki şəhərinin orta məktəblərindən birinə Bəxtiyar 
Vahabzadənin adının verilməsini təmin etsin; 

3.3.  Bu sərəncamdan irəli gələn digər məsələləri həll etsin. 
 

İlham ƏLİYEV, 
Azərbaycan Respublikasının Prezidenti 

Bakı şəhəri, 19 fevral 2009-cu il 

Əlavə 3 
 

“Bəxtiyar Vahabzadə adına” təqaüdün təsis edilməsi haqqında 
Azərbayca Respublikasının Nazirlər Kabinetinin 

qərarı 
 

“B.M. Vahabzadənin xatirəsinin əbədiləşdirilməsi haqqında” 
Azərbaycan Respublikası Prezidentinin 2009-cu il 19 fevral tarixli 
167 nömrəli Sərəncamının 3-cü bəndinin icrasının təmin edilməsi 
məqsədi ilə Azərbaycan Respublikasınınm Nazirlər Kabineti qərara 
alır: 

1. Azərbaycan Respublikasının dövlət ali təhsil 
müəssisələrində filologiya ixtisası üzrə təhsil alan tələbələr üçün 
“Bəxtiyar Vahabzadə adına” 4 (dörd) təqaüd təsis edilsin. 

2. Müəyyən edilsin ki: 
tədris ilinin hər bir semestri üçün tələbələrə “Bəxtiyar 

Vahabzadə adına” təqaüdün verilməsi haqqında qərar onların 
təhsildəki göstəricilərinə uyğun olaraq ali təhsil müəssisəsinin 
təqdimatı əsasında Azərbaycan Respublikasının Təhsil 
Nazirliyitərəfindən qəbul edilir; 

“Bəxtiyar Vahabzadə adına” təqaüdün verilməsi Azərbaycan 
Respublikasının dövlət büdcəsində müvafiq ali təhsil müəssisəsi üzrə 
nəzərdə tutulmuş təhsil xərcləri hesabına həyata keçirilir. 

Bu qərar imzalandığı gündən qüvvəyə minir. 
 

A.RASİZADƏ 
Azərbaycan Respublikasının Baş naziri  

Bakı şəhəri, 7 dekabr2009-cu il 
№ 188 

Əlavə 4 
 

Bəxtiyar Vahabzadənin həyat və fəaliyyətinin əsas tarixləri 
 

1925,  
16 avqust 

Bəxtiyar Mahmud oğlu Vahabzadə Şəki 
şəhərində anadan olub. 

1934 Bakı şəhərində 136 saylı məktəbin I sinfinə 
gedib. 

1942 Bakı şəhəri Oktyabr rayonu 172 saylı məktəbini 
bitirib və həmin il S.M.Kirov adına Azərbaycan 
Dövlət Universitetinin (indiki BDU) filologiya 
fakültəsinə daxil olub. 

1943 “Ana və şəkil” adlı ilk şeiri “Ədəbiyyat 
qəzeti”ndə dərc edilib. 

1944-1945 “Ədəbiyyat” qəzetində şöbə mudiri vəzifəsində 
işləyib. 

1945 Azərbaycan Yazıçılar Birliyinə üzvlüyə qəbul 
edilib. 

1945-1946 “Azərbaycan gəncləri” qəzetində şöbə müdiri 
vəzifəsində işləyib. 

1947 S.M.Kirov adına Azərbaycan Dövlət 
Universitetinin filologiya fakültəsini bitirib. 

 S.M.Kirov adına Azərbaycan Dövlət 
Universitetinin aspiranturasına daxil olub. 

1949 “Uşaqgəncnəşr”də Müasir ədəbiyyat şöbəsində 
redaktor vəzifəsində çalışıb. 

 “Mənim dostlarım” adlı ilk kitabı Azərnəşrdə çap 
olunub.  

1950 S.M.Kirov adına Azərbaycan Dövlət 
Universitetinin Azərbaycan ədəbiyyatı tarixi 
kafedrasında müəllim işləyib. 

1951 “Səməd Vurğunun poeziyası: (lirikası və 
poemaları)” mövzusunda namizədlik 
dissertasiyası müdafiə edib və Ali Attestasiya 
Komissiyasının qərarı ilə filologiya elmləri 
namizədi alimlik dərəcəsinə yiyələnib. 

 S.M.Kirov adına Azərbaycan Dövlət 
Universitetinin Azərbaycan ədəbiyyatı tarixi 
kafedrasında baş müəllim vəzifəsinə keçib 

1953 Sov.İKP üzvlüyünə qəbul olunub 

 S.M.Kirov adına Azərbaycan Dövlət 
Universitetinin Azərbaycan ədəbiyyatı tarixi 
kafedrasında dosent vəzifəsinə keçirilib. 

1954 SSRİ Ali Soveti Rəyasət Heyətinin Fərmanı ilə 
“Əməkdə fərqlənməyə görə” medalı ilə təltif 
edilib. 

1958 İki yerə parçalanmış Azərbaycanın tarixi faciəsini 
əks etdirən “Gülüstan” poemasını yazıb. 

1959 SSRİ Ali Soveti Rəyasət Heyətinin qərarı ilə 
“Əməkdə fərqlənmə medalı” ilə təltif edilib 

 İran, İraq (Kərbəla şəhəri), Livan və Misir 
ölkələrində səfərdə olub. 

1961 Afrika boyu ölkələrində səfərdə olub. 
1962 “Gülüstan” poemasına görə “millətçi” damğası 

ilə Azərbaycan Dövlət Universitetindən çıxarılıb. 

1964 S.M.Kirov adına Azərbaycan Dövlət 
Universitetinin ixtisaslaşdırılmış elmi şurasında 
“S.Vurğunun həyatı və yaradıcılıq yolu” 
mövzusunda doktorluq dissertasiyasını müdafiə 
edib. 

1966 S.M.Kirov adına Azərbaycan Dövlət 
Universitetinin “Azərbaycan ədəbiyyatı tarixi” 
kafedrasında professor vəzifəsinə seçilib. 

1967 Bakı şəhəri Zəhmətkeş deputatları Sovetinin XI 
çağırışına 320 №-li dairədən deputat seçilib. 

1970 S.M.Kirov adına Azərbaycan Dövlət 
Universitetinin Azərbaycan ədəbiyyatı tarixi 
kafedrasının müdiri vəzifəsinə seçilib. 

1974 Azərbaycan sovet ədəbiyyatı və teatr sahəsində 
xidmətlərinə görə Azərbaycan SSR Ali Soveti 
Rəyasət Heyətinin Fərmanı ilə “Azərbaycan SSR 
Əməkdar incəsənət xadimi” fəxri adına layiq 
görülüb. 

 Portuqaliyada və Türkiyədə səfərdə olub. 
1975 Anadan olmasının 50 illiyi münasibətilə Qırmızı 

Əmək Bayrağı ordeni ilə təltif olunub. 
1976 “Leninlə söhbət” və “Muğam” poemalarına görə 

Azərbaycan Dövlət mukafatı laureatı adına layiq 
görülüb. 

1977 Rəsmi nümayəndə heyətinin üzvü kimi Türkiyədə 
olub.  

1978 Nümayəndə heyətinin üzvü kimi İngiltərədə olub. 

1980 X çağırış Azərbaycan SSR Ali Sovetinə 
Qobustan seçki dairəsi üzrə deputat seçilib. 

 Azərbaycan SSR EA-nın müxbir üzvü seçilib. 
 Almaniya Federativ Respublikasında olub. 

1981 SSRİ Yazıçılarının VII qurultayında SSRİ 
Yazıçılar İttifaqı İdarə Heyətinin üzvü seçilib. 

1984 Azərbaycan SSR-in “Xalq şairi” fəxri adına layiq 
görülüb 

 “Bir gəminin yolçusuyuq” əsərinə görə SSRİ 
Dövlət mükafatı laureatı adına layiq görülüb.  

 “Oktyabr İnqilabı” ordeni ilə təltif olunub. 
1987 “Azərbaycantelefilm”də anadan olmasının 60 

illiyinə həsr olunmuş “Bəxtiyat Vahabzadə” adlı 
qısametrajlı sənədli televiziya filmi çəkilib. 

1988 M.F.Axundov adına ədəbi mükafata layiq 
görülüb. 

1990 Azərbaycan SSR Elmlər Akademiyasının 5 may 
1990-cı il tarixli təqdimatına əsasən BDU-nun 
rektorluğu nəzdində məsləhətçi vəzifəsinə təyin 
olunub. 

1990-1995 Azərbaycan Respublikası Ali Sovetinin deputatı 
olub.  

1991 Azərbaycan Yazıçılar İttifaqının İdarə Heyətinin 
və Ağsaqallar Şurasının üzvü seçilib. 

1995 Anadan olmasının 70 illiyi münasibətilə 
Azərbaycan Respublikası Prezidentinin Fərmanı 
ilə “İstiqlal ordeni” və Təhsil Nazirliyinin Fəxri 
Fərmanı ilə təltif olunub. 

 Anadan olmasının 70 illiyi münasibətilə Elmi 
Bilikləri Yayan Cəmiyyətin Yusif 
Məmmədəliyev adına mükafatına layiq görülüb. 

 Ankara Dövlət Universitetinin fəxri doktoru 
seçilib. 

 Azərbaycan Respublikası Yeni Konstitusiya 
layihəsini hazırlayan V Komissiyanın tərkibinə 
daxil olunub.  

1995-2000 Azərbaycan Respublikası Milli Məclisinə deputat 
seçilib. 

1999 Türk Kültürünə Hizmət Vəqfi tərəfindən təsis 
olunmuş Türk dünyası – Türk Dili Şərəf Ödülünə 
layiq görülüb. 

2000-2005 Azərbaycan Respublikası Milli Məclisinin 
deputatı olub. 

2000 Azərbaycan MEA-nın həqiqi üzvü seçilib. 
2002 Rumıniyanın mədəniyyət sahəsində ən ali 

mükafatı olan Komandor dərəcəli “Ləyaqət” milli 
ordeni ilə təltif edilib. 

 Türkiyənin Gedze şəhərində yerləşən Gənc 
Sənayeçi və İş Adamları Dərnəyi şairi 2001-ci 
ildə “Dünyada ilin ən başarlı şairi” adına layiq 
görüb. 

2003 “Azərbaycantelefilm” studiyasında “Bəxtiyar 
Vahabzadə” adlı tammetrajlı sənədli televiziya 
filmi çəkilib. 

2009 Fevral ayının 13-də 84 yaşında uzun sürən 
xəstəlikdən sonra Bakıda vəfat edib. Fəxri 

Xiyabanda dəfn edilib. 
 Azərbaycan Respublikasının Prezidenti İlham 

Əliyev 19 fevral 2009-cu il tarixində 
“B.M.Vahabzadənin xatirəsinin əbədiləşdirilməsi 
haqqında” Sərəncam imzalayıb. 

 Azərbaycan Respublikası Nazirlər Kabinetinin 7 
dekabr 2009-cu il, 188 saylı Qərarı ilə “Bəxtiyar 
Vahabzadə adına” təqaüd təsis edilib. 

2015 14 yanvar tarixində Azərbaycan Respublikası 
Prezidenti İlham Əliyev şairin 90 illik yubileyinin 
keçirilməsi haqqında Sərəncam imzalayıb. 

2018 Avqust ayının 31-də Şəkidə şairin ev-muzeyinin 
açılışı olub. 

2025 21 fevral tarixində Azərbaycan Respublikası 
Prezidenti İlham Əliyev şairin 100 illik 
yubileyinin keçirilməsi haqqında Sərəncam 
imzalayıb. 

Görkəmli şəxsiyyətlər Bəxtiyar Vahabzadə haqqında 
 
Sizin şəxsiyyətiniz və yaradıcılığınız xalqın milli təfəkkürünün 

formalaşmasına xidmət etmiş, onu milli dirçəlişə səsləmiş, 
istiqlaliyyət uğrunda mübarizədə əvəzsiz rol oynamışdır. Siz hər 
zaman azadlıq carçısı olmuş, ən çətin anlarda belə güc və silah 
qarşısında baş əyməmiş, əqidəsindən dönməyən şair, mübariz millət 
vəkili, yorulmaz ictimai xadim kimi xalqın müdafiəsinə 
qalxmışsınız.  

*** 
Mən hələ Dövlət Təhlükəsizliyi Komitəsində işləyən zaman 

Bəxtiyar Vahabzadənin həbs olunması məsələsi meydana çıxmışdı. 
O vaxt mən onu xilas etdim, qoymadım həbs olunsun. Nəinki 
qoymadım, onunla dəfələrlə söhbətlər apardım, öz məsləhətlərimi 
verdim. Bunlar hamısı onun xatirələridir. Belə bir insan o vaxtlar 
böyük fəlakət qarşısında idi. Nəyə görə? Heç bir cinayət yox idi. Ona 
görə ki, millətini sevirdi, millətin qayğıları haqqında yazılar, şeirlər 
yazırdı. “Gülüstan” poemasını yazmışdı. Ondan ötrü o zaman həbs 
etmək məsələsini qoymuşdular.  

Heydər Əliyev,  
Azərbaycan xalqının ümummilli lideri 

 
*** 

Sizin yüksək bədiiliklə qələmə aldığınız əsərlər milli 
qaynaqlardan bəhrələnərək vətənpərvərliyin tərənnümü, insanın 
mənəvi ucalığı və fəlsəfi düşüncələrlə səciyyələnir.  

 
*** 

Siz yaradıcılığını Vətənimizin azadlığı, müstəqilliyi və 
bütövlüyü uğrunda mübarizəyə həsr etmiş, milli şüurun yetişməsində 
mühüm rol oynamış və gənc nəslin milli-mənəvi dəyərlər sistemində 
tərbiyə olunması işinə böyük xidmətlər göstərmiş söz 
ustadlarımızdansınız. Poeziya sənətimizin ənənələrini zamanın 
sınaqlarından çıxaran və yaşadan bir şair kimi adınız ölkəmizdə daim 
ehtiramla çəkilir.  

İlham Əliyev,  
Azərbaycan Respublikasının Prezidenti 

 
*** 

Bəxtiyar hər nə yazırsa, ürəkdən yazır, təbii yazır, təmənnasız 
yazır. Biz onun lirikasının avazında saxta notlar hiss etmirik.  

Bəxtiyarın sənətkar kimi təqdirəlayiq cəhətlərindən biri də 
odur ki, onun şeir dili və doğma ana dilinə dərin bir məhəbbət 
duyulur. Doğma ana dilinə münasibət, bu dildə yazıb-yaratmaq 
dünya mədəniyyətinin, dünya ədəbiyyatının böyük ənənələrindəndir. 
Hər xalqın ədəbiyyatı həmişə onun doğma ana dilində yaranmışdır.  

İlyas Əfəndiyev, 
Xalq yazıçısı 

*** 
B.Vahabzadə Azərbaycan xalqının yetirdiyi o sənətkarlardan 

biridir ki, qələmini əlinə aldığı gündən etibarən öz doğma xalqının 
hiss və həyəcanlarını ağ kağıza köçürmüş, ağ kağızda ifadə etmişdir. 
Xalqın sevinci ilə yaşamış, xalqın dərdinə, qəminə, ələminə şərik 
çıxmışdır və Bəxtiyar Vahabzadə şübhəsiz xoşbəxt sənətkardır. 
Xoşbəxt bir sənətkardır ona görə ki, xalq onu sevir, onun özünün 
nüfuzlu, mötəbər sirdaşı, dərddaşı hesab edir. Bəxtiyar Vahabzadə 



32  

xoşbəxt sənətkardır ona görə ki, onun sənəti son dərəcə milli 
olmağıyla bərabər, eyni zamanda, bəşəri bir səciyyə daşıyır. Və ona 
görə də onun çoxmilyonluq oxucu auditoriyası var. Onun şeiri 
coğrafi və milli çərçivələr, sərhədlər tanımır. 

 Elçin,  
Xalq yazıçısı 

*** 
Torpağımıza azadlıq, müstəqillik baharının gəlməsini ilk 

duyan, bu baharın gəlməsi üçün illər boyu çarpışan və bu baharı ilkin 
salamlayan, müjdələyən şairlərimizdən biri də Bəxtiyar 
Vahabzadədir. Sovet senzura sisteminin dar çərçivələri içində də 
Bəxtiyar Vahabzadə öz sözünü deyə bilmiş, hələ o illər Şəki 
qəzetində çap etdirdiyi “Gülüstan” poemasında xalqımızın tarixi 
faciəsi haqqında, bölünməsi, ikiyə ayrılması, parçalanması və əsarətə 
düşməsi haqqında təsirli, yanıqlı bir dillə söz açmışdı. Son beş-altı 
ildə də azad, müstəqil Azərbaycan uğrunda mübarizənin çətin 
yollarında Bəxtiyar müəllimi həmişə ön sıralarda görmüşük, görürük 
və inşallah, hələ çox illər görəcəyik. Hər bir böyük şairimiz kimi 
Bəxtiyar Vahabzadənin də bəzən başa düşülmədiyi, niyyətinin, 
sözünün tərs yozulduğu məqamlar olub. Amma bütün böyük 
sənətkarlar kimi o, səbir, dözüm sınağından da ləyaqətlə keçə bilib. 

Anar,  
Xalq yazıçısı 

*** 
Bəxtiyarın müxtəlif millətlərdən olan oxucuları, həmkarları 

onun son dərəcə milli və beynəlmiləl şair olduğunu ayrıca qeyd və 
təsdiq etmişlər. Bu millilik və beynəlmiləlliyin vəhdəti onun 

beynəlxalq mövzuda yazdığı əsərlərində və ümumiyyətlə, siyasi 
lirikasında çox parlaq ifadəsini tapmışdır.  

Məmməd Cəfər,  
akademik 

*** 
Bəxtiyar Vahabzadənin ən çox cəlb edən mövzular sırasına bir 

də zaman və sürət, zaman və kosmos haqqında düşüncələrini daxil 
etmək olar. O, qitələri və planetləri birləşdirən, ömrü gələcəyə 
yaxınlaşdıran sürəti tərənnüm edir. Çox vaxt yanaşı, qoşa işlətdiyi 
sürət və zaman anlayışlarına, onlar arasındakı vəhdət və əlaqələrə 
şairin verdiyi poetik mənalarda zamanı ləngitmək, anında ömrünü 
uzatmaq haqqında hələ Faustunelan etdiyi poetik çağırışın davamını 
görürük.  

Yaşar Qarayev,  
AMEA-nın müxbir üzvü  

 
*** 

Bəxtiyar Vahabzadə azad fikirli qəhrəmanlarını mütəfəkkir şair 
və şəhidlər, onların düşmənlərini isə doğma övladlarının belə üz 
döndərməyə hazır olduğu amansız, kütbeyin ehkamçılar kimi təsvir 
etməkdə haqlıdır. Onların davranışında xeyirxahlıq və şəxsi mənafe 
güdmək cəhdindən daha güclüdür. Müəllif tarixi həqiqəti təhrif 
etməyib. Çünki qədim türklərə təmənnasızlıq, rəşadət və öz 
ideallarına sədaqət xas idi. Məhz bu keyfiyyətlər türklərə bəşəriyyət 
tarixində şərəfli yer tutmaqda kömək etmişdir.  

Lev Qumilyov,  
Rus tarixçisi,akademik 

*** 

Bəxtiyar Vahabzadə şeirimizin Füzuli, Vaqif, Sabir, Səməd 
Vurğun, Aşıq Ələsgər, Şəhriyar bulağından su içmişdir. O, sözü elə 
gözəl oynadır, elə parlaq təzadlar yaradır, fikri gözlənilmədən elə 
döndərir, elə dərinləşdirir və fəlsəfi ümumiləşdirmələr səviyyəsinə 
elə qaldırır ki, oxuyanda valeh olursan, hədsiz sevinc və 
mənəviestetik ləzzət duyursan. Lakin bu, sadəcə, adi sevinc və ləzzət 
deyil, fikir və məna ilə doludur, insanı mütləq düşündürür.  

Mirzə İbrahimov,  
Xalq yazıçısı  

*** 
Bəxtiyar Vahabzadənin yaradıcılığında mənim xoşuma gələn 

nədir? Bu suala belə cavab verərəm: ilk növbədə vətəndaşlıq, 
azərbaycanlılıq, sonra da cəsarət, dərinlik. Onun respublikamızdan 
kənarlarda çap olunan şeirlərində imzasının yanında “Azərbaycan” 
sözünü yazmamaq da olar. Sanki onun bütün yaradıcılığında 
“Azərbaycan” möhürü vurulmuşdur. “Vətəndaş” şeiri buna yaxşı 
sübutdur.  

Süleyman Rüstəm,  
Xalq şairi  

*** 
Bu gün müasir Azərbaycan şeirini – bu böyük milli 

mədəniyyətimizi ləyaqətlə təmsil edən, biz oxucularına yeni-yeni, 
təzə-tər misralar bəxş edən vətənpərvər bir şair ürəyi həmişəki eşq 
ilə çırpınır. O oxunur, sevilir, sevir.  

Nəriman Həsənzadə,  
Xalq şairi 

*** 

Rus dinləyicisi üçün Azərbaycan dili, hətta kin-küdurətin ifadə 
anlarında belə, çox yumşaq səslənir. Dilin fonetikasının özülündə bir 
qılıq, istilik, həzinlik, nəğməlilik gizlənmişdir. Bəxtiyarı dinləyəndə, 
dili bilməsən də, onun şeirləri adama şirin-soy gəlir. Hətta sətri 
tərcüməni oxuyanda dilin gözəlliyi arxasında gizlənmiş dərin qəm və 
kədəri hiss edirsən. Elə bil ki, Azərbaycan narıdır: şirəsini içirsən - 
şirindir, qabıqlı yesən acıdır.  

Yevgeni Yevtuşenko,  
rus şairi 

*** 
Şair Bəxtiyarın bəxtiyarlığı onun qibtə ediləcək dərəcədə 

böyük olan poetik istedaddır. Bu yaradıcılıq istedadı ona dərin xalq 
məhəbb əti qazandırmışdır. Onu Vətənin sevimli şairi etmişdir. Belə 
bir tale səadətdir. Belə bir İnsan həqiqətən bəxtiyardır. Bu 
bəxtiyarlıq bir insan, bir vətəndaş, bir nəğməkarın bəxtiyarlığıdır. 
Mən Bəxtiyarı belə tanımışam, belə duymuşam, belə sevmişəm.  

Rəsul Rza,  
Xalq şairi 

*** 
Bəxtiyar Vahabzadə deyir ki, elə uşaq doğan kimi adam ana 

olmur. Analıq qadın üçün çox böyük rütbədir. Qeyrəti, namusu 
yaşada bilən qadınlar axırda gəlib ana olurlar. Analıq müqəddəslik 
mərtəbəsidir. Qeyrət, namus isə ağrıya-acıya dözə bilmək tələb 
eləyir.  

Fikrət Qoca,  
Xalq şairi 

*** 
B.Vahabzadə poeziyasında istər tarixə, istərsə müasir həyata 

münasibətdə əsas meyar vətəndaşlıq duyğusudur, bunsuz şair qələmi 

işləməz, Vətən və vətəndaş haqqında poetik söz deyilə bilməz, 
deyilsə də alayarımçıq olar.  

Əkbər Ağayev,  
Professor 

 
*** 

Mənim fikrimcə, Bəxtiyarı xalqa və oxucularına sevdirən 
cəhətlərdən ən başlıcası şeirlərindəki vətəndaşlıq hissinin güclü 
olmasıdır. Sən dünyamızda baş verən hadisələri həssaslıqla izləyən 
şairlərimizdənsən. Həyatda baş verən müsbət hadisələri ürək açıqlığı, 
ilhamla tərənnüm etdiyin kimi, mənfi hallarla, onları törədən 
dönüklərə, elinə, obasına arxa çevirənlərə, dilini, millətini, vətənini 
ağalarına xidmət müqabilində dananlara qəzəbini gizlədə bilmirsən. 
Belə hallarda Bəxtiyarın səsi daha da gur eşidilir.  

Balaş Azəroğlu,  
Xalq şairi 

*** 
İnanırsan ki, Bəxtiyar şeirinin bulaqları bolluqdadır, bu 

çeşmələr axa-axa, birləşə-birləşə bütün bir çaya çevrilməkdədir. 
Bəxtiyar şeiri xalqımızın şeriyyəti eşmələrindən bəhrələnməkdir. Bu 
şeir hələ daha da gur şəlalə kimi çağlayacaqdır. Vaxtilə “çəlimsiz 
oğlan” kimi görünən bu şair şeir dünyasında çox qüdrətli, bir sel 
olmuşdur. Nə Bəxtiyar, nə də Bəxtiyar şeiri mövsümi əlbəsə kimi 
dəyişməyəcəkdir, onun addımları əbədiləşəcəkdir. O, Azərbaycan 
şeirində abidə kimi qalacaqdır. Şair Bəxtiyar bir şeir bəxtiyarı kimi 
bu gün də bəxtiyardır, sabahına - gələcəyinə öz əlidoluluğu, 
alnıaçıqlığı ilə bəxtiyardır. Bu gün Bəxtiyarın şeirləri, şeir kitabları 
dil-dil, əl-əl gəzir.  

Süleyman Rəhimov,  

Xalq yazıçısı 
*** 

Məndə Bəxtiyar Vahabzadənin yaradıcılığına məhəbbət 
oyadan onun şeirinin vətənpərvər ruhudur, şairin vətəndaş mövqeyi - 
fəal həyat mövqeyidir. Mətninə musiqi bəstələdiyim “Bu torpağa 
borcluyam”, “Vətən torpağı”, “Vətənim”, “Vətən qədər ucalar”, 
“Yaradan əllər”, “Həyat, sən nə şirinsən” və s. mahnılarımda olduğu 
kimi.  

Şəfiqə Axundova,  
Xalq artisti  

*** 
B.Vahabzadənin şeir və poemalarının ən yaxşı nümunələri öz 

xalqının tarixi mövqeyini dərindən dərk etmiş ayıq gözlü, cəsarətli, 
vətəndaş şair qələmindən çıxmışdır. B.Vahabzadə sənətin yoxuşları 
ilə irəliləyən bir sənətkardır. Bu yolda onun hər bir qələbəsi həm də 
Azərbaycan şeirinin qələbələrindəndir.  

Xəlil Rza Ulutürk,  
Xalq şairi  

*** 
B.Vahabzadənin bədii təfəkküründə zaman yaddaşı xüsusilə 

güclüdür; şairin bütün hiss-həyəcanları konkret zaman hüduduna 
verilir, onu düşündürən təzadların böyük bir qismi də zaman 
kontekstində meydana çıxır. Zamana münasibət şairin təfəkkürünə 
sitat kimi gəlmir, bədii düşüncənin məntiqi ilə diqtə edilir.  

O, ruhu etibarilə üsyançı idi, sözün yaxşı mənasında millətçi 
idi. O, öz millətini həmişə öndə gedən millətlərin arasında görmək 
istəyirdi. Ana dilinin saflığı uğrunda mübariz oldu, bu yoldan 
dönməz oldu.  

Nizami Cəfərov, 

Akademik  
*** 

Bəxtiyar Vahabzadənin düşüncəsi dərin, ürəyi nazik, dili 
kəskin və qələmi itidir. O, həm düşüncə, həm də duyğu şairidir. Və 
eyni zamanda, alim və mübariz bir yazıçıdır. Şeirləri duyğulu olduğu 
qədər düşüncədən də zəngindir. O, fəlsəfi fikirlərini şeir dili ilə ifadə 
edən nadir şairlərdəndir. Onun fikirləri bəşəri, lakin duyğuları 
millidir. Mən onu “Gülüstan” poeması ilə tanımağa başlamışam. 
“Gülüstan” poeması ayrılıq nəğməsi olduğu halda, ayrılmışları 
birləşməyə çağıran bir manifest kimidir. “Gülüstan” poeması 
bölünən və kökündən ayrılan bir xalqın etiraz qışqırıqlarıdır.  

Cavad Heyət,  
Professor 

*** 
Qüdrətli şairimizin yeni şeirlər toplusu bir daha nümayiş etdirir 

ki, müasir dövrdə xalqın taleyinə yanmayan, el-obaya həqiqətin 
yolunu nişan verməyən, bitərəf, liberal yol tutan, fikir yoxsulluğunu 
yalançı zahiri parıltılar arxasında gizlədən poeziya gücsüz, gərəksiz 
poeziyadır. Ədəbiyyatın ideya və problemləri həmişə xalqın 
taleyindən doğur. Bəxtiyar Vahabzadə isə öz yaradıcılığında xalqın 
ürəyindəki “sarı sim”ə toxunmağı bacarır.  

Sabir Rüstəmxanlı,  
Xalq şairi  

*** 
İstər poemalarda, istər şeirlərdə bir-birini əvəz edən kövrək 

duyğular, zərif düşüncələr, həssas fikirlər, kəskin etirazlar oxucunun 
yarasına məlhəm qoyur, ürəyindən tikan çıxardır. Bu kitaba qədər 
Bəxtiyar müəllim öz oxucularının üzünə otuz doqquzuncu qapını 
açıbsa, yeni kitabda üzümüzə nağıllardakı kimi sirli-sehirli qırxıncı 

qapı açılır. Bu qapıdan içəri girəndə gözümüzə bir sandıq dəyir. 
Qulağımıza sandıqdan səslər gəlir. Bəxtiyar Vahabzadə açır sandığı, 
tökür pambığı.  

 
Zəlimxan Yaqub, 

Xalq şairi  

